Vianako Printzea sariak jaso dituztenek bihar hitz egingo dute haien lanez, Gobernuak guztiontzat antolatu dituen hiru ekitalditan 
 Ekitaldietara bertaratuko dira kultura saria irabazi duen Jünger Untermann hizlaria, mendekotasunaren saria lortu duen CEOMA erakundeko arduradunak eta elkartasunaren saria jaso duen Creative Handicrafts GKEko arduradunak   
2010eko ekainak 9, asteazkena
Nafarrek hiru hitzordu dauzkate bihar, gaur Vianako Printzea sariak jaso dituztenekin: batetik, Jünger Untermann hizkuntzalariarekin; bestetik, Adindunen Erakundeen Espainiako Konfederazioko (CEOMA) arduradunekin; eta azkenik, Creative Handicrafts GKEko arduradunekin. Saridunek saritutako jarduerez hitz egingo dute, Kultura eta Turismo Departamentuak eta Familia, Gazteria, Kirol eta Gizarte Gaietako Departamentuak antolatutako hitzaldietan.
CEOMA, mendekotasunaren arloko Vianako Printzea saria
Aurrena mahai-ingurua egingo dute, Nafarroako Kutxarekin elkarlanean antolatutako mahai-ingurua, hain zuzen. Parte hartuko dute Jose Luis Meler y de Ugartek, CEOMAko presidenteak, eta Antonio Burgueño Torijanok, “Desatar al anciano y al enfermo de alzheimer” programako zuzendariak. Izan ere, konfederazioaren programa horrek jaso du mendekotasunaren arloko Vianako Printzea nazioarteko saria. Hitzaldian parte hartuko du, baita ere, Alexandre Kalachek, Osasunaren Mundu Erakundearen "Zahartzea eta bizi zikloa" programako koordinatzaile ohiak. Kalache aditua da zahartzeari eta osasunari buruzko gaietan, eta munduan erreferentea da.
Hitzaldiaren lema hau da: “Adindunen eskubideak eta lokailuen erabilera”. Hitzaldia Civicanen egingo dute (Pio XII etorbidea 2B, Iruña), 11.00etatik aurrera, Gizarte Gaien Departamentuak sariak direla eta antolatu duen Mendekotasunaren Asteari hasiera emateko. Hizlariek adindunen eskubideen gainean dituzten iritziak azalduko dituzte, batik bat mendekotasunak dituzten adindunen eskubideei buruzkoak, eta eskubide horien inguruan sentsibilizatzeko eta informazioa zabaltzeko premiaz hitz egingo dute.
 Hitzaldian egongo dira, gainera, Marta Alvarez Alonso, Gizarte Gaietako eta Garapenerako Lankidetzako zuzendari nagusia, eta Jose Miguel Albizu Gabari, Nafarroako Kutxako marketin zuzendaria.
Jünger Untermann, kultura arloko Vianako Printzea saria
Kultura arloko Vianako Printzea saria jaso duen Junger Untermann hizkuntzalari alemaniarrak Nafarroako Errege Artxibo Nagusian (Maiatzaren biaren kalea z/g, Iruña) emango du hitzaldia, arratsaldeko 19.00etan. Hitzaldia Kultura eta Turismo Departamentuak antolatu du, lema honekin: “Zer diote idazkun prerromanikoek Nafarroako historiaren gainean?”. Untermannek Nafarroako idazki prerromanikoen banaketa eta kopuru ezohikoak aztertuko ditu. Hizkuntzalariak forma eta testuen berezitasunari eta horiek Nafarroatik kanpo aurkitutako beste inskripzio batzuekin duten loturari emango die arreta. 
Saridunak honako hauek ere izango ditu hizpide: Vianako abegi itunak, Andeloseko mosaikoa, Arangurengo brontzezko pieza txiki bat eta zonako herrietan egindako txanpon batzuk.
Creative Handicrafts, elkartasunaren arloko Vianako Printzea saria
Entzungai izango ditugu, baita ere, elkartasunaren arloko Vianako Printzea saria jaso duen Creative Handcrafts GKEko arduradunen esperientziak. Erakunde hori bidezko merkataritza oinarri duen ehungintzako kooperatiba bat da eta Mumbaiko (India) auzo marjinal batean dago.  Hizlariak izango dira Anjali Tapkire eta Josantony Joseph, erakundeko arduradunak. Mahai-inguruan laguni zango dituzte Intermon Oxfameko Juan Jose Martinez (izan ere, GKE horrek proposatu zuen Creative Handicrafts saritzea) eta saridunarekin Indian elkarlanean dabilen Tramundi erakundeko Raquel Ferrer. 

Hitzaldia Euskadiko Kutxarekin elkarlanean antolatu dute eta 19.30ean hasiko da, Kondestablearen Jauregian (Kale Nagusia 2, Iruña). Zehazki, Nafarroako Gobernuak Vianako Printzea sariak direla eta antolatu duen Elkartasunaren Asteko azken hitzaldia da. Hizlariek azalduko dute bidezko merkataritzak zenbateko garrantzia daukan merkataritza eramangarria izan dadin. Mahai-inguruari hasiera emango diote Familia, Gazteria, Kirol eta Gizarte Gaietako kontseilari Maria Isabel Garcia Malok eta Euskadiko Kutxako eskualde zuzendari Alfonso Garcia Liberalek. 
